
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পরবর্ত্তী দুইখানি পত্র শ্রীসন্তোষকুমার বসুকে লিখিত

কেলসল লজ

শিলং

১৮।৭।২৭

প্রিয়বরেষু সন্তোষবাবু,

 অনুগ্রহ করিয়া সঙ্গেকার পত্র ও ঐ সম্বন্ধীয় কাগজপত্রাদি পড়িয়া দেখিবেন। শ্রীঅনিলচন্দ্র বিশ্বাস দক্ষিণ কলিকাতা সেবক সমিতির সহকারী সম্পাদক এবং আমাদের একজন ভাল কর্ম্মী। আপনার স্মরণ থাকিতে পারে, তাঁহার বিরুদ্ধে দিবাকর মুখার্জ্জী নামে একজন প্ররোচনাকারী গোয়েন্দাকে আটকাইয়া রাখা ও মারপিট করার অভিযোগ আনা হইয়াছিল; ফলে তিনি এক মহা ঝামেলার মধ্যে পড়িয়াছিলেন। যদিও অনিলবাবু শ্রীঘর বাস হইতে কোনও রকমে অব্যাহতি পাইয়াছেন কিন্তু এই ঘটনার ফলে তাহার চাকুরীটি (সাত বৎসরের পুরানো চাকুরী) চলিয়া গিয়াছে। তিনি একজন যথার্থই নির্য্যাতিত রাজনৈতিক কর্ম্মী।

 একাধিক কারণে আমি অনিলবাবুর বিষয়ে আগ্রহী। কারণ গত ৫।৬ বৎসর ধরিয়া সমাজ সেবার কাজে তিনি আমার দক্ষিণ হস্তস্বরূপ। বর্ত্তমানে সেবক সমিতি যে অবস্থায় পৌঁছিয়াছে তিনি না থাকিলে উহা সম্ভব হইত না। দ্বিতীয়তঃ, কয়েকটি পারিবারিক দুর্ঘটনা ও আঘাতের ফলে তিনি দারুণ আর্থিক কষ্টের মধ্যে পড়িয়াছেন। তৃতীয়তঃ, সাহসের সঙ্গে পুলিসের কাজের প্রতিবাদ করিতে গিয়া তিনি যে ঝুঁকি লইয়াছেন বা ক্ষতিস্বীকারের মনোভাবের পরিচয় দিয়াছেন, উহার ফলে তিনি চাকুরীটি হারাইয়াছেন। অতএব সর্ব্বপ্রকারে তাঁহাকে সাহায্য করা আমার কর্ত্তব্য বলিয়া মনে করি।

				 এই পাতা শেষ সম্পাদিত হয়েছে ১৩:৩৬টার সময়, ১২ জুন ২০২২ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

